
25 onns Instanza da recuors independenta
Reflexiun critica tier il simposi pil giubileum a Berna

■ (anr) 1984, pia avon 25 onns, dil
temps che cuss. fed. Leon Schlumpf
era minister svizzer da medias, ei l’In-
stanza da recuors independenta da ra-
dio e televisiun (instanza) vegnida in-
troducida suenter ch’il respectiv arte-
chel constituziunal era vegnius
sancziunaus dil pievel. Quella instanza
decida – sin recuors inoltrau – davart re-
clamaziuns concernent emissiuns emes-
sas da realisaturs da radio e televisiun dal-
la Svizra. Quei gremi era a siu temps il
resultat da cuntraversas, specialmein
pervia dalla rolla dalla Televisiun Svizra,
denter cerchels politics da dretg e senie-
ster. Quellas vevan entschiet cul mal-
ruaus da 1968 ed eran secuntinuadas
suenter cun vehemenza duront onns ora.
Tier il giubileum ei vegniu constatau da-
vart la televisiun che quella instanza ha-
gi gidau a calmar empau la situaziun
plein tensiun d’inagada.

Ord vesta da realisaders
e dil publicum

Per ils 25 onns d’existenza dall’instanza
han ses responsabels envidau tschella
jamna a Berna ad in simposi per diluci-

dar criticamein la survigilonza dils pro-
grams denter la libertad dallas medias e
la protecziun dil publicum. Igl anteriur
president dall’instanza, Jörg Paul Müller,
ha fatg in’analisa profunda denter l’in-
stanza d’inaga e quella dad oz. – Ueli
Haldimann, directur dalla Televisiun
Svizra, constatescha che la televisiun sei-
gi stada el focus dall’instanza e la Socie-
tad da Radio eTelevisiun Svizra (SSR) sia
pli gronda clienta. L’instanza hagi den-
ton contribuiu a calmar la situaziun ed
alla migliur dalla qualitad schurnalistica.
Andreas Kley ei sedumandaus, schebein
ei detti ina contradicziun denter la liber-
tad dallas mediass e la survigilonza da
program – quei ch’el ha saviu affirmar
per giustificar l’instanza.

Ord vesta dil publicum ha cuss. naz.
Natalie Rickli, dalla pps turitgesa, postu-
lau detschartamein dapli concurrenza
tier las mediass per garantir pluralissem
e proteger il publicum. Schurmegiar
quel ha era Mischa Senn taxau sco pen-
sum central dall’instanza. Emmanuelle
Machet cumpareglia co la survigilonza
davart ils programs da radio e televisiun
funcziuneschi sin plaun europeic.

Co igl ei vegniu tier l’instanza
L’Instanza da recuors independenta da
radio e televisiun va – secund l’analisa ed
il facit da siu actual president, Roger
Blum, Berna – anavos sigl onn malruas-
seivel 1968 – ed hagi pia ragischs politi-
cas. Tut era drizzau lu sin la SSR, ch’eri
da lez temps quasi persula. Tgei che fu-
va informaziun neutrala ed objectiva era
zun dispiteivel. 1973 vegn igl aschinum-
nau «Club Hofer» fundaus, che critiche-
scha fetg la SSR. Treis onns pli tard vegn
in emprem artechel da radio e televisiun
dètg restrictiv ella constituziun denton
refusaus – sin squetsch dalla seniastra –
dil pievel. 1979 instituescha cuss. fed.
Willi Ritschard la Cumissiun consultati-
va da recuors «sco educatura dalla SSR»
sut il publicist Oskar Reck. 1984 vegn igl
artechel constituziunal davart radio e te-
levisiun sancziunaus e l’instanza da re-
cuors cun cumpetenza da decider insti-
tuida, era sut il presidi d’Oskar Reck.
Cun tochen 50 cass ad onn era ella den-
ton surcargada.

Adina dapli transparenza
Cun la lescha da radio e televisiun da

1991 e 2006 vegn la survigilonza tras
l’instanza modernisada e quella descar-
gada cun crear ils posts da mediaziun che
liquideschan tochen 90 pertschien dallas
reclamaziuns. Ella media ha l’instanza da
tractar ca. 20 cass ad onn. Tier la cum-
posiziun dall’instanza – cun nov com-
members, eligi dil cussegl federal – vegn
mo pli priu risguard sin schlatteina, re-
giun linguistica (e buca pli sin partidas)
e cumpetenzas puncto dretg e medias. La
transparenza ei gronda cun sedutas pu-
blicas ed argumentaziun aviarta. La de-
visa secloma: Libertad da medias e fair-
ness. L’instanza vul proteger il publicum
da manipulaziun e respectar la libertad
dallas medias.

Romontschia – adina representada
La Romontschia ei adina stada represen-
tada ell’instanza da recuors independen-
ta: cun Giusep Capaul (1984–2000),
cuss. guv. Barbara Janom Steiner (2001–
2008) e dapresent cun Mariangela Wal-
limann-Bornatico, che plaida tuts treis
lungatgs grischuns. Il rapport annual
dall’instanza ei adina cumparius era en
romontsch.

Glisch dat segirezza en il traffic sin via
■ (cp) Gievgia, ils 26 da november 2009
sa participescha la polizia chantunala
dal Grischun per la terza giada al di na-
ziunal da la glisch. Cun differentas
acziuns che stattan sut il motto «glisch
– vesaivladad – segirezza» vegnan las
participantas ed ils participants da
traffic fatgs attents, quant impurtant
ch’igl è en il traffic sin via che pedunas
e che peduns èn bain visibels e che la
glisch dals vehichels a motor e dals ve-
hichels a duas rodas funcziuna. Cun
controllas intenziunadas vegn la polizia
da regiuns e da traffic ad examinar il
funcziunament da l’illuminaziun e da
l’equipament correct dad autos e da vehi-
chels a duas rodas ed a sa drizzar directa-
main e persunalmain a las participantas
ed als participants da traffic. Sut il mot-
to «glisch – vesaivladad – segirezza» ve-
gnan ellas ed els envidads da far pli sa-
pientivamain attenziun a la vesaivladad
en il traffic sin via. Per prevegnir ad acci-
dents èsi numnadamain impurtant che
persunas e che vehichels vegnian vesids
baud. Blers accidents pudessan vegnir
evitads, sche las manevras da franar e da
guntgir vegnissan cumenzadas ad ura.

Las ciclistas ed ils ciclists
èn spezialmain periclitads

La notg è la ristga d’in accident bler pli
gronda ch’il di. Igl è evident ch’il vesair
e ch’il vegnir vesì èn gist l’enviern – per-
vi da la stgirezza che dura pli ditg e per-
vi da las relaziuns meteorologicas – spe-
zialmain impurtants. Pervi da lur siluet-
ta graschla èn velos mal perceptibels la
notg e perquai er suttamess ad ina gron-
da ristga d’accidents. Per quest motiv èsi
fitg impurtant per els ch’i vegnian re-
spectadas e resguardadas las suandantas
prescripziuns: Sin far notg, la notg e sche
l’aura pretenda er il di ston velos esser il-
luminads cun ina glisch alva vers enavant
e cun ina glisch cotschna vers enavos. Ul-
tra da quai vegnan prescrits reflecturs –
davant alvs e davos cotschens – sco er dus
pedals glischants.

Las mesiras da segirezza
èn simplas da realisar

Ina participanta u in participant da traf-
fic – latiers tutgan er las pedunas ed ils
peduns – na sto betg mo vesair, mabain
er vegnir vesì. Vesaivladad porta num-
nadamain dapli segirezza! La polizia

chantunala dal Grischun appellescha
perquai oravant tut a las pedunas ed als
peduns, dentant er a ciclistas ed a cic-
lists sco er a manischunzas ed a ma-
nischunzs da mopeds, da purtar vestga-
dira clera u materials reflectants la notg
u sin far notg. In avantatg da las mesi-
ras da segirezza è ch’ellas pon vegnir rea-
lisadas en moda simpla. Tut las partici-
pantas e tut ils participants da traffic,

sin rodas u a pe, giuvnas u giuvens, ve-
glias u vegls pon, cun in sforz minimal,
prestar lur contribuziun ad in augment
da la vesaivladad ed uschia gidar ad aug-
mentar l’atgna segirezza sco er tala da las
autras participantas e dals auters parti-
cipants da traffic. Ulteriuras infurma-
ziuns davart il di naziunal da la glisch
datti en l’internet sut www.tagdes-
lichts.ch.

Vestgadira clera
u materials reflec-
tants: Glisch dat
segirezza en il traffic
sin via. MAD

Nov sistem
da sauar per ils

curtins chantunals

■ (cp) En quatter curtins chantunals a
Cuira vegnan installads quest atun
novs sistems da sauar. Quels duain me-
glierar las cundiziuns da viver da las
plantas e dals bostgs ch’èn per part
degns da vegnir protegids.

Durant lur lunga vita èn bostgs ex-
posts a blers extrems da l’aura. La
stgaudada globala cun las periodas sit-
gas che sa manifesteschan adina pli
savens en colliaziun cun grondas cha-
lurs ha consequenzas considerablas per
las plantas. Ella indeblescha en spezial
la resistenza dals bostgs vegls ch’èn
degns da vegnir protegids.

En vista a quests fatgs survegnan si-
stems da sauar per parcs e per spazis
verds publics ina impurtanza adina pli
gronda. L’uffizi da construcziun auta
ha dà l’incumbensa d’acquistar instal-
laziuns efficazias. Las proximas emnas
vegnan installads sistems da sauar sut-
terrans en il curtin dal museum retic
ch’è vegnì concepì da nov, sin la plazza
da la regenza, en il curtin da la regen-
za cun ses fau purpur imposant sco er
en l’iert dal museum d’art dal Grischun
cun ses sequoias unics. Grazia ad in si-
stem automatic da ventils e da raits da
conducts vegn l’aua dada directamain
a las ragischs ed als secturs dal terren
che ston vegnir sauads. Quai megliere-
scha la vitalitad e prolunghescha la vi-
ta dals bostgs.

Sco cumplettaziun vegnan ultra da
quai plantadas plantas cun flurs rosas
ed alvas sin la plazza da la regenza cun
sias saivs vivas e cun sias chaglias.
Questas strivlas da plantas ch’èn accor-
dadas cun las relaziuns da glisch che
vegnan chaschunadas da las differentas
fasas da fluriziun dals tigls e dals ischis
flureschan fin tard en per l’atun e dat-
tan a la plazza da la regenza in rom
degn ed elegant.

per pedunas e per peduns
– purtar vestgadira clera
– equipar la vestgadira cun material
reflectant
– esser vesaivel enturn ed enturn
(360°)
per ciclistas e per ciclists
– montar reflecturs obligatorics (da-
vant alvs, davos cotschens)
– pedals glischants
– reflecturs sin ils radis da la roda
– controllar la glisch, avant che sa
metter en moviment

per manischunzas e
per manischunzs da mopeds

– adattar il cumportament da charrar
a la visibilitad ed a las cundiziuns me-
teorologicas
– nettegiar las fanestras davant e da-
vos sco er las glischs dal vehichel
– adina puspè controllar, sche tut las
glischs funcziunan
– charrar er il di cun glisch

Funtauna: Gruppa da lavur «segirezza gra-
zia a la vesaivladad», www.tagdeslichts.ch

Glista da controlla: Vegnir vesì e vesair bain!

